
Шигырьләрдә — минем йөрәгем
(Гимназияләрдәге башлангыч сыйныф укучылары өчен әдәби кичә)
Зал матур итеп бизәлә. Алга Хәсән Туфан портреты эленә. Залның бер ягына китап күргәзмәсе оештырыла. Аңа түбәндәге шигырь юллары языла:
Ничек икән синең йөрәк дисәң, 
Ничек икән гомер көтәрең? 
Кулыңдагы китабымда, чордаш, 
Шигырьләрдә — минем йөрәгем.
Укытучы. Хәсән Туфан — татар халкының сөекле шагыйре. Тормышның иң авыр вакыт​ларында хак сүзне әйткән язучы. Нәкъ Тукай​ча— халыкның язмышын уртаклашкан, аны чын мәгънәсендә йөрәге аша үткәргән шагыйрь.
Татарстанның Аксубай районында Иске Кармәт исемле бер авыл бар. Гадәти татар авылы. Шушы авылда 1900 елның 9 нчы декаб​рендә, әнисенең унынчы баласы булып, Хизбул​ла исемле малай дөньяга килә. Әтисе Фәхри-Таһир бик акыллы ир була. Авылга поплар ха​лыкны чукындырырга килгәч, балаларын атка төяп, күрше авылга алып китә. Чиркәүгә буй​сынмаган Фәхри-Таһирның балалары, әнисе Гөлзизә исеме буенча бирелгән Гөлзизин фамилиясе белән теркәләләр. (Ул вакытта чиркәүгә буйсынмаган ир баласына үз фами​лиясен бирә алмаган.)
«Агыла да болыт, агыла» җыры башкарыла яки магнитофон язмасыннан тыңлана (Хәсән Туфан сүзләре, Марс Макаров көе).
1 нче укучы. Хәсән Туфанның балалык ел​лары искиткеч гүзәл табигатьле авылда үтә. Аның чылтырап аккан чишмәләре, хәтфә болын​нары, урман-тугайлары, матур чәчәкләре ша​гыйрь иҗатында ачык чагыла.
Ромашкалар тибрәлә җилдә 
Бер күренеп, тагын күмелеп, 
Йөгерә-йөгерә шаян нәниләр 
Кырда качыш уйнаган кебек.
                  («Ромашкалар».) 
                 2 нче укучы. 
Каядыр дәшәсез, 
Нәрсәдер әйтәсез... 
Җырымы  матдәнең, 
Чәчәкләр, әллә сез?
               («Чәчәкләр».) 
                 3 нче укучы.
Алар бар да, җанлы ландыш күк, 
Хәтерләтә синең төсеңне. 
Шул ландышлар арасында тик 
Табалмамдыр, ахры, үзеңне. 
                            («Ландыш».) 
     4 нче укучы.
Әй, кыюлар! 
Мәгез, газизләрем, 
Бу гөлләрне миннән алыгыз, 
Үзегезнең гөлләрне дә өстәп, 
Туганыма алып барыгыз. 
                                     («Гөлләр исе калды кулымда».) 
     5 нче укучы. X. Туфан — табигатькә гашыйк шагыйрь. Ул табигатьтәге чәчәкләрне генә түгел, агачларны да, кошларны да ярата. Кеч​кенәдән үк әнисе белән кошлар сайравын, агачлар шаулавын тыңлап үсә. Алар аңа барысы да җанлы сыман тоела. Аның иң яраткан агачы — каен. «Ак каен» шигырендә ул матурлык белән беррәттән, трагик язмышлы егетне дә сурәтли. Бу шигырьгә  М. Вәлиев музыка язган.
«Ак каен» җыры яңгырый (X. Туфан сүзләре, М. Вәлиев көе).
6 нчы укучы. X. Туфан бик михнәтле, авыр язмыш кичергән шагыйрь. Ул бер гаепсезгә «ха​лык дошманы» дип кулга алынган, 16 ел гоме​рен төрмәләрдә үткәргән.
Мөмкин икән — якла мине, язмыш,
Түгел икән — ирек синеке...
Без күнеккән: без — тау күтәреп тә
«Эһ» димәгән кырыс илнеке.
(«Сайланма әсәрләр», 2 томда, т. 1, Казан, 1974. 250 нче бит.)
Укытучы. Төрмәдә чагында X. Туфанның ха​тыны һәм Идегәй исемле улы үлә. Хатыны — Луиза (Гайникамал) Салиәскәрова. Шуннан соң X. Туфан бөтен калган гомерен шигърияткә багышлый.
«Әйткән идең» җыры башкарыла (X. Туфан сүзләре, Ә. Бакиров көе).
Укытучы. X. Туфан гомеренең соңгы көн​нәренә кадәр Казанда яши. Аның бигрәк тә татар теленең бөеклегенә багышланган ши​гырьләре йөрәккә үтеп керә.
Гасырларны кичте, исән калды
Туган телебез булган бу алмаз...
Чабаталы,
Чабаталы чакта югалмады,
Татарстанлы чакта югалмас.
(«Казан утлары». № 7, 2000. 160 нчы бит.) 
1 нче укучы. «Син өйрәттең миңа». («Салават күпере», II сыйныф өчен дәреслек, 18 нче бит.)
Бу дөньяның төсен, ямен, тәмен 
Кем аркылы, ничек белдем мин?! 
Бишектә үк мине өйрәтүчем — 
Туган телем, бәгърем, син ул, син!
       Атом көче, радио заманында 
       Күрсәм иде шуны мин тагын: 
       Ярдәмләшеп телләр бер-берсенә 
       Тапса фәкать, кардәш, туганын. 
     Укытучы. X. Туфан зурлар өчен генә түгел, ә балалар өчен дә бик матур әсәрләр яза. Ул исән чагында балалар белән очрашу вакытында об​разга кереп, «Юкмыш бабай» әкиятен сөйләргә ярата иде. (Рәсеме эпидиаскоп аша күрсәтелә. «Шагыйрьнең серле дөньясы» дигән мәкалә. «Ватаным Татарстан», 13 октябрь, 2000 ел.)
Китапханәче. Әйе, Хәсән Туфан шигърияте — ул серле бай дөнья. Сез аның шигырьләрен күбрәк укыган саен, аның серләренә ныграк төшенерсез. Туфан дигән бөек шигърият бар. Менә мин сезгә аның түбәндәге китапларын тәкъдим итәм. (Китапханәче укучыларга китап күргәзмәсендәге X. Туфан әсәрләрен күрсәтә.)

